
Arbasoak ikertuz, geure burua ezagutu 

Gizakiaren errealitate biologikoa eta errealitate kulturala aztertzeak zabal ditzakeen bideak iradoki zituen atzo Donostian Juan Luis Arsuaga Atapuerca fundazioko lehendakariak 

Juan Luis Zabala - Donostia 

Gure arbasoen inguruko ikerketen bidez, geure burua ikertzen ari gara», adierazi zuen Juan Luis Arsuaga Atapuerca fundazioko lehendakariak atzo Donostiako Koldo Mitxelena kulturuneko areto guztiz betean egin zuen hitzaldiaren hasieran. «Inork galdetzen badigu nor garen, geure bizitza kontatzen diogu, geure biografiaren berri ematen diogu, azken batean geure biografiaren produktu baikara oso neurri handian. Gisa berean, gure espeziearen historiaren produktu gara gizakiok». Atapuercako aurkikuntzei buruz Koldo Mitxelena kulturunean egingo den hitzaldi zikloaren barruan mintzatu zen atzo Arsuaga Donostian. 

«Sexualitatea, gatazkak, arazoak, baita osteoporosia ere... denak du motibo bat, denak du azalpen ebolutibo bat», Arsuagaren iritziz. Adibide gisa, adierazi zuen gizakiak bost eri dituela eskuan arbaso urrunek bost erradioko hegalak zituztelako. «Gizakia ulertzeko, atzera begiratu behar da». 

Fosilek «zerbaiterako» balio behar dute, eta ez soilik museoetan erakutsiak edo ikusiak izateko. «Fosilak dokumentuak dira guretzat, gauza askori buruzko informazioa ematen diguten dokumentuak, dela elikadura, dela sexua, dela beste edozein arlo... Atapuercakoa bezalako aztarnategi batek gai askoren inguruko informazioa jasotzeko balioko ez baldin baligu, ez zatekeen benetan aberatsa eta interesgarria izango». 

«Kulturak ez du ordezkatzen biologia», adierazi zuen, ziurtasunez, Arsuagak. «Batzuek uste dute guk, gizakiok, ez dugula biologiarik, baina argi dago ez dutela arrazoirik. Gizakiaren errealitate kulturalak ez du haren errealitate biologikoa ezabatzen edo desagerrarazten. Kulturak beste balio batzuk eransten dizkio errealitate biologiko horri, eta batzuetan biderkatu ere egiten du. Eta kulturaren beraren oinarrietan zama handia du biologiak, oso eragin handia». 

GORPUTZ HIZKUNTZAREN KONTROLAZ. Gizakiaren gorputz bidezko hizkuntza da gizakiaren alderdi biologikoaren adibide nabarmen bat. «Gure hizkuntz gorputza primitiboa eta biologikoa denez, oso zaila zaigu hura kontrolatzea. Esaterako, zure urtebetetzean eman dizuten oparia ez baldin baduzu gustuko, oso zaila izango zaizu gorputz adierazpenak errealitate hori ezkutatzeko kontrolatzea. Aktoreak eta iruzurtiak dira salbuespenak. Gainerakooi oso zaila zaigu gure gorputzaren hizkuntza kontrolatzea». 

Seme-alabak izateko irrika da, Arsuagaren ustez, gizakiarengan biologiak eragina eta indarra izaten jarraitzen duelako beste froga bat. «Aldous Huxleyk esan zuen oilo batek bere kumeak maite izateak ez diola nobleziarik kentzen ama batek bere seme-alabei dien maitasunari». 

«Eboluzioaren une honetan, gizakiok greziar jainko-jainkosen antza dugu», Arsuagaren ustez. «Greziar jainko-jainkosek giza psikologia zuten (jelosiak, inbidiak, haserreak...), baina baita ahalmen ikaragarriak ere, jainkozkoak (tximistak jaurtitzea, hegan egitea...). Antzeko zerbait bilakatu gara gu: batetik, giza psikologia dugu, eta bestetik ahalmen ikaragarriak, hala nola hegan egitekoa, ur azpian arnasa hartzekoa, edo gure ahotsa -edo gure irudia- oso urrun helaraztekoa». 

Txinpantzearen eta gizakiaren arteko ezberdintasun genetikoa soilik %1ekoa dela ekarri zuen gogora hizlariak, eta, atzealdean proiektatutako irudi batzuen bidez, erakutsi zuen txinpantzeen eta gizakien arteko antzekotasunak harrigarriak direla. Baina gizakiak bere energiaren ia laurdena bideratzen du burmuinera, eta horretan bereizten da nagusiki txinpantzearengandik. 

BURMUINAREN KONPLEXUTASUNA. Gizakiaren ezaugarrien artean, burmuinaren konplexutasuna da harrigarrienetako bat, Arsuagaren iritziz. «Inon denik sistemarik konplexuenetakoa da giza burmuina. Milioika modutan konektatuta dauden milioika partikulak osatzen dute». 

«Txinpantzeetan, dena zen biologia», azaldu zuen. «Baina txinpantzeen kasuan ere baziren ohitura tekniko batzuk, belaunaldiz belaunaldi transmitituak taldean». 

Gizakiaren gorputzaren eboluzioa oso estu lotuta dago burmuin horrek eratu eta bideratu dituen errealitate kulturalekin, egokitzen zaizkion gatazken arabera moldatzen joan baita beti espezie bakoitzaren gorputza. 

Kultura eta biologia bezala, hizkuntza sinbolikoa eta gorputz hizkuntza ere elkarrekin lotuta daude, ez dute batak bestea kentzen, ezabatzen edo ordezkatzen. «Hitzez adierazten duzun hori oso bestelako esanahia duen gorputz adierazpen batekin batera esaten baduzu, efektua ez da batere egokia izaten». 

Kulturaren esparruan, sinboloa elementu kultural garrantzitsua da. «Talde biologikoek ahaidetasunean zuten beti oinarri. Baina sinboloaren agerpenaz geroztik, sinboloak identitatea sortzen baitu, taldearen neurria handitu egiten da, mugarik ez izateraino». Talde sozialak sortzen dira horrela, eta talde sozialek ez dituzte talde biologikoen mugak. Sinboloek batu eta bereizi egiten gaituzte. Txinpantzeek bazuten talderik eta bazuten gatazkarik, baina ez banderarik». 

Kulturaren eta biologiaren arteko harreman horiek galdera asko planteatzen dituzte, arkeologiaren laguntzaz ikertzekoak. Honako galdera hauek, adibidez: «Zer gara izatez, naturalki? Ezberdinak gara berez gizonezkoak eta emakumezkoak? Zein da biologia sozialeko gure eredua? Hor badago gaia, luzerako». 

